
AЛATAУ
Ардагері

ЖАҢАЛЫҚТАР ВЕСТИ

Алатау қырандары 
жүлдемен оралды 

Кеңес Одағының Батыры, Халық қаһар-
маны, Қазақстанның тұңғыш Қорғаныс ми-
нистрі, армия генералы Сағадат Нұрмағам-
бетовтың  туғанына 100 жыл толуына орай 
ұйымдастырылған әскери-патриоттық іс-ша-
раға Қазақстан, Әзербайжан, Беларусь, Қы-
рғызстан, Өзбекстан және Ресей құрамала-

рынан 750 адам қатысқан болатын. 
Қазақстан Республикасы Қарулы Күштері Құр-

лық әскерлері Әскери интитуты «Әли» оқу-жат-
тығу полигонының базасында 2024 жылғы 16-22 
маусым аралығында өткен «Айбын-2024» ха-
лықаралық әскери-патриоттық жастар жиыны-
на Қазақстан Республикасы Қарулы Күштері 
Әуе қорғанысы күштері Әскери-әуе күштерінің 
53975 әскери бөлімінің атынан Алматы облысы 
Алатау қаласы № 3 орта мектебінің оқушылары 
қатысқан болатын. Әскери-патриоттық жиында 
барлық командалар жарыстың 11 түрінен сай-
ысқа түсті. Жиында «Айбын жұлдызы» номина-
циясы бойынша «Алатау қырандары» командасы 
жүлделі 3 орынға ие болды. Жарыс жеңімпазда-
ры кубоктармен, медальдармен, дипломдармен 
және естелік сыйлықтармен марапатталды.

Сбрасывать воду начали 
на озерах Алматы из-за 

угрозы селя

На моренных озерах бассейна реки Турген 
в Алматинской области сбрасывают воду для 
исключения перелива и рисков образования 
селевых потоков, передает Tengrinews.kz.

По информации МЧС Казахстана, в течение 
двух дней сотрудники ГУ «Казселезащита» от-
качали ледниковые талые воды путем прокладки 
сифона.

«Таким образом, сегодня была запущена первая 
нить сифона длиной порядка 300 метров с про-
изводительностью 110 литров в секунду», - го-
ворится в сообщении. При этом отмечается, что 
работы на озерах будут продолжены в зависимо-
сти от погодных условий, ориентировочно до 16 
июля.

Қазақстандық тағы бір 
танымал әнші қамауға 

алынды

– Белгілі қазақстандық әнші Әбдіжаппар 
Әлқожа тәртіп сақшысының заңды талапта-
рына бағынбағаны үшін Алматы облыстық 
сотының шешімімен 10 тәулікке қамауға 
алынды.-деп хабарлайды KAZINFORM.

Алматы облыстық Полиция департаменті-
нен мәлім еткендей, 6 шілдеде тәртіп сақшыла-
ры Toyota Camry автокөлігін тоқтатты. Тексеру 
барысында жүргізуші көлік құралын басқару 
құқығынан айырылғаны анықталды.

Нәтижесінде көлiк құралын басқару құқығынан 
айырылып көлiкті басқарғаны үшін Toyota Camry 
жүргізушісі 10 тәулік мерзімге әкімшілік қамауға 
алынды. Сондай-ақ сот шешімімен KIA Carnival 
жолаушысы Әбдіжаппар Әлқожа құқық қорғау 
органы қызметкерінің заңды талаптарына бағын-
бағаны үшін ол да 10 тәулікке қамалды.

Дәстүрім-асыл қазынам!Дәстүрім-асыл қазынам!

ҚАРҚАРАДА ӨТКЕН  
ҚЫМЫЗ МЕРЕКЕСІ

Шілде айының алғашқы сенбісінде атақты Қарқара жайлауын-
да «Дәстүрім-асыл қазынам» атты қымызмұрындық фестивалі 
өткізілді. Алматы облысы әкімдігі мен Кеген ауданының әкімдігі 
бірлесе ұйымдастырған осы игілікті іске көршілес Қырғыз елінен 
келген қонақтар, республика Парламент Мәжілісінің депутаттары, 
өнер саңлақтары, облыстың барлық аудандарының азаматтары мен 
бұқаралық ақпарат құралдары өкілдері қатысты. Қымызмұрын-
дық фестивалінің негізгі мақсаты-ұлттық сусынның құндылығын 
насихаттау, ұмытылып бара жатқан дәстүрді қайта жаңғырту.
Олай болса, бұл басқосу тойы жал-

пы жайлауға қоныстанған ағайынның 
бір-біріне деген көңілдерін, ақ пейіл-
дерін, сүттей ұйыған бірлігін, жақсы қа-
рым-қатынасын паш етіп тұрар жоралғы-
мыз болып қала бермек.

Әңгімені таулы өңірді жайлаған қа-
зақтың жайлауы мен қымызынан бастай-
ық. Жерінің құнарлығынан болуы керек, 
Кеген, Қарқара өңірі облысымызда шын 
мәнінде таза қымыздың  отаны десек 
болады. Жаздай қымыз дайындап, сол 
арқылы игіліктерін құрайтын отбасы-
ларының қатары жыл сайын артып келе 
жатқанын көз көруде. Халықтық тойға, 
қуанышқа айналған ел-жұрт осы ме-
рекені үлкен-кіші демей көруге асық 
болғаны аңғарылып-ақ тұрды. Осы мез-
гіл-жайлау толысып, кемеліне келген 
шақ. Аяқ астындағы балауса құрақтан 
жер көрінбейді. Неше түрлі гүлдері көз 
тартады. Жайлау десе, жайлау.

Спорттық жарыстар өтетін жер бел-
гіленген. Алтыбақан мектеп жасындағы 
бүлдіршіндерді тербетіп тұр.  Қымы-
змұрындық дәстүрін насихаттау мақса-
тында театрландырылған қойылым бо-
лып өтті. Жайлау ортасын елу адамдық 
көш-керуен салтанатпен кесіп өтуде. 
Көш-керуенді ақбоз атқа мінген Қа-

зақстанның халық әртісі Рамазан Стамға-
зиев жыр-шашу айтып, бастап барады. 
Тамаша көрініс екеніне дау жоқ. 

Қымызмұрындық – ел жайлауға 
шыққанда жазғытұрым аталып өтетін 
қымыз тойы. Бұл ел мен жұрттың басын 
қосуға, ынтымақ пен бірлікке үндеген 
өміршең дәстүр. Жаз жайлауға шыққан-
да биенің алғашқы сүті жинақталып, қор-
ланып балдай тәтті қымызға айналғанда 
көрші-қолаңды, ақ баталы қарияларды, ақ 
самайлы әжелерді шақырып, ақ дастар-
хан басынан дәм татқызатын ұлағатты 
дүние. Әрине, мұндай дастархан басында 
ел мен жер туралы, өткен-кеткеніміз, қа-
зыналы шежіреміз туралы әңгімелер ор-
таға салынады. Бойында өнері бар жан-
дар бір-бір  ауыз ән айтып, күй тартудан 
бойларын аулақ ұстамаған. 

Қымызмұрындық рәсіміне аудан-
ның ауылдық округтері, мекемелері 
тыңғылықты дайындалғаны байқалады. 
Қатар-қатар  киіз үйлер тігіліп, оның бір 
көшесі бойына қазақы дәстүр мен салт-са-
наны  нәсихаттайтын көрме қойылды. Әр 
ауыл өзіндік көздің жауын алар көрме-
лерімен ерекшеленеді. Ат әбзелдері, қол 
өнер туындылары, әшекей бұйымдар, 

суретшілердің қолтумалары молынан 
ұшырасуда. Осы күні жиналған дүйім 
елдің жөн-жоралғыларымызға, қастерлі 

қолөнерімізге деген қызығушылығымен 
қатар құрмет сезімінің арта түскені анық. 
Бұл, әсіресе, жаңадан өсіп келе жатқан 
жас ұрпақтың жүрегінде жатталып қала-
ры даусыз. 

Қазақта «Жақсының жақсылығын айт, 
нұры тасысын» деген сөз бар. Осы 
тойда жарқ еткен жұлдыздай артында 
із қалған азамат Жоланның құрметіне 
«Жолан жүйрігі» атты тұлпарлар ме-
рекесінің де өткенін айта кеткеніміз 
жөн. 

Мереке басы «Ардагерлер ұйы-
мы» республикалық қоғамдық бір-
лестігі Алматы облыстық филиалы 
ұйымдастырған «Ата жолы-ақ бата» 
атты іс-шарадан басталып кетті.  Ба-
тагөй ақсақалдар арасындағы байқа-
уға Райымбек, Іле, Ұйғыр, Жамбыл, 
Еңбекшіқазақ, Кеген, Балқаш, Қа-
расай секілді тоғыз ауданның және 

Қонаев қаласының өкілдері қатысты. Бұл 
бәйгеде Талғар ауданының өкілі Ауған 
Қыпшақов бас жүлдені жеңіп алса,  Іле 
аудандық ардагерлер ұйымынан кел-
ген Сәндібек Аманбаев ақсақал жүлделі 
екінші орынды иеленді. Үшінші орынды 
Кеген мен Қарасай аудандарының ба-
тагөйлері өзара бөлісті. Оза шапқандар 
түрлі деңгейдегі қаржылай сыйақылар-
мен марапатталды.  

Шараның ресми бөлімі жайлау ор-
тасындағы сахна төрінде басталды. 
Алғашқы құттықтауды Алматы облысы 
әкімінің бірінші орынбасары Әбдірахым 

Нұрлан Ерғалиұлы алып, жиналған 
жұртшылықты бүгінгі мерекемен құт-
тықтады. Құттықтап қана қойған жоқ. 
Облыс көлеміндегі мәдени-экономика-
лық дамуымызға өзіндік сүбелі үлесін 
қосып жүрген жекелеген азаматтарға 
облыс әкімі М.Сұлтанғазиевтің сый-сы-
япаттарын табыстады. Олардың қата-
рында Алматы облысы әкімінің Құрмет 
грамоталарын алған Саты ауылдық окру-
гіндегі ақсақалдар алқасының төрағасы 
Есболат Рысбаев пен Кеген ауданының 
«Мәдениет, тілдерді дамыту және дене 
шынықтыру бөлімі» мемлекеттік меке-
месінің басшысы Қанат Бектенов және 
Алматы облысы әкімінің Алғыс хатын 
алған «Алпамыс» шаруа қожалығының 
төрағасы Рүстем Дәукенов бар.

(Жалғасы 2-бетте)

Тұлғалар тағдырларының тоғысуыТұлғалар тағдырларының тоғысуы

(Басы 1-бетте)

Осы дәстүрлі мерекеге ат басын 
бұрып келген көрші Қырғыз елінің 
Түйіп ауданы әкімдігінің өкілдері 
сөз кезегін алып, қырғыз-қазақ 
достығы, туыстығы төңірегінде 
әңгіме қозғады. Қырғыз елінен 
арнайы алып келген сый-сыяпа-
тын табыстады. Келесі құттықтау 
сөздер Қазақстан Республикасы 
парламенті Мәжілісінің депутаты 
Жанарбек Әшімжанға, Кеген аудан-
дық ақсақалдар алқасының төраға-
сы Сабыр Досымбеков ақсақалға 
берілді.  

Осы өңірдің дамуына зор үлес 
қосқан, қазақтың біртуар азаматы 
Жолан Омаров бүгінде тірі болса, 
45 жасқа толар еді. Артында жа-
сап кеткен адами ізі қалған, алай-
да өмірден жас кеткен азаматтың 
рухына құран бағышталды. 

Қаз-қатар тігілген киіз үйлердің 
тұсынан көк түтін шұбатылып жат-
са, қазақтың сүт тағамдарына  толы 
ақ дастархандары қонақтарынан 
босаған жоқ. Шетелден және 
алыс-жақыннан жиналған ел-жұрт 
бие байлайтын ағайынның шаңы-

рақтарынан табылатын қымыздан 
дәм татты. Жайлау ортасындағы  
үлкен сахна төрінде ән мен жырға 
да кезек беріліп жатты. Жиналған 
ел-жұрт  елімізге белгілі өнер 
жұлдыздары мен Сүйінбай атын-

дағы Алматы облыстық филармо-
ниясының, «Адырна» фольклор-
лы-этнографиялық ансамблінің, 
«Алтынай» мемлекеттік халықтық 
би ансамблінің концерттік бағдар-
ламаларын тамашалады. Рамазан 
Стамғазиев, Өмірқұл Айниязов, 
Мұқасан Шахзадаев, Сәкен Май-
ғазиев, Ұлту Қабаева, Ұлжан Ай-
нақұлова, Жігер Ауыпбаев секілді 
өнерлері өрге жүзген әншілер жи-
налған халықты рухани сусындат-
ты деуге болады.  

Түс қайта «Жолан жүйрігі» до-
дасына әкелінген дала тұлпарлары-
ның бәйгесі жайлау төсін дүбірлет-
ті. Бәйге соңы тағы бір ұлттық ойын 
саналатын көкпарға жалғасты.

Ұлттық спорт түрлерін наси-
хаттау ел азаматтарының алдын-
да тұрған міндеттердің бірі десек, 

бұл тойда да қошқар көтеру, қазақ-
ша күрес секілді спорт додалары 
да көпшіліктің назарында болды. 
-Түйе палуан жарысына он алты 
палуан қатысуда. Осы жарыстың 
халық арасында қолдау тапқаны 

соншалық, облысымыздан тысқа-
ры сонау Шымкент, Тараз, Алматы, 
Талдықорған шахарларынан да па-
луандар келіп, боз кілемнің үстін-
де күш сынасып жатыр. Боз кілем 
үстіндегі ақтық белдесуге жетісу-
лық Жұмабай Жансерік пен Шым-
кенттен келген Байқоңыров Марат 
жолдама алды. Үшінші орын үшін 
белдесуге Райымбек ауданының 
палуаны Рысдәулетов Мәулен мен 
Кеген ауданының өкілі Алғазиев 
Нұрсұлтан шықпақшы. Оза ша-
пқан түйе палуанды 300 мың теңге 
көлемінде сыйақы күтіп тұрғаны 
анық. Одан кейінгі орын алғандар 
да бос қайтпайтыны анық. 

Ересек палуандардан бөлек он 
бес жасқа дейінгі тоғыз жасөспірім 
палуандар да боз кілемге шығуға 
мүмкіндік алды. Олардың бәрі дер-

лік-Кеген мен Нарынқол ауданың 
жастары.-дейді осы күрестің бас 
хатшысы миссиясын орындап жүр-
ген қарасайлық Белгібаев Ержан. 

Алматы облыстық дене шы-
нықтыру және спорт Басқарма-
сынан қошқар көтеру мен қазақ-
ша күрес додаларына төрелік ету 
міндетін алған Амандос Сқақ-
бекұлымен де әңгімелесудің сәті 
түсті.  «Қарасай аудандық ұлттық 
және ат спорты түрлері бойынша 
балалар мен жасөспірімдер спорт 
мектебінің директорымын» деп та-
ныстырған ол жарысқа Алматы об-
лысының ғана емес, Қазақстанның 
түпкір-түпкірінен келген сайдың 
тасындай болған, «Қазақстан бары-
сына» қатысып жүрген палуандар-
дың келгенін тілге тиек етті. 

Қошқар көтеру сайысы да өз 
жаншырларын маңайына көптеп 
жинағандай. Қиқуласқан халық. 

Оған «қара күштің иесімін» деген 
он екі үміткер бел шешіп, ортаға 
жиналды. Әрқайсына қарап тұр-
саңыз, бәйге басын сол алатындай 
көрінеді. 

Осы жайлау төрінде жоғары-
да айтқан батагөйлер жарысынан 
бөлек Алматы облыстық ардагер-
лер ұйымы басшыларының ұй-
ымдастыруымен ардагерлер ара-
сында «Ата-баба дәстүрі-ұрпаққа 

аманат» атты  көрме 
байқауы да өткізілді. 
Бұл байқаудың алға 
қойған мақсаты-төл 
өнеріміздің кейінгі ұр-
паққа сабақтастығын 
жалғастыру, ұлтты 
сақтайтын рухани 
құндылықтарымызды 
жаңғырту, ата-баба 
дәстүрін кейінгі ұр-
паққа көрсету және 
үйрету. Қазақ халқы-
мыздың асыл құн-
дылықтарымен, салт-
дәстүрін дәріптеу, 
бойына сіңіру.

 Байқауға қала, ау-
дан тарапынан 60-75 
жас аралығындағы 18  
ардагер, зейнеткерлер 
қатысты. Осы аталған 
іс-шаралар бойынша 

әділқазы мүшелері өз бағаларын 
беріп, үздіктерді анықтады. Сал-
танатты марапаттау кезінде Алма-
ты облысы ардагерлер ұйымының 
төрағасы Тұрымбетов Ерболат 

Сапарұлы өзінің ізгі тілектерін 
білдіріп, құттықтай отырып, қаты-
сушыларды марапаттады.

Нақтырақ айтар болсақ, «Үздік 
зергер» номинациясы бойынша ди-
пломмен Қарасай ауданының зер-
гері Бекдайыр Қоңыр Егенбайұлы, 
«Үздік тігінші» номинациясы бой-
ынша дипломмен Қонаев қаласы-
ның тігіншісі Жұмағұлова Жолды-
күл Көпбайқызы, «Үздік тоқушы» 
номинациясы бойынша дипломмен 
Кеген ауданының тоқушысы Би-
дайбекова Досымхан Шаданқы-
зы, «Үздік қолөнер» номинациясы 
бойынша дипломмен Райымбек 
ауданының шебері Тыныбаева Гүл-
нәр Молдашқызы, «Үздік суретші» 
номинациясы бойынша диплом-
мен Жамбыл ауданының суретшісі 
Ысқақов Әуелбек марапатталды.  
Ұлттық қолөнерге қатысқан атта-
ры аталған осы өнер адамдары-
ның бәріне дипломдарынан бөлек 
50 мың теңге көлемінде қаржылай 
сыйлықтар берілді. 

Бұдан тысқары «Зергерлік өнер» 
номинациясы бойынша Талғар 
ауданының өкілі Қасымбекова 
Бейбіткүлге, «Тігіншілік өнері» 
номинациясы бойынша Балқаш 
ауданынан додаға қатысқан Мәме-
кеева Зора Смағұлқызына, «Тоқы-
ма өнері» номинациясы бойынша 
Ұйғыр ауданынан келген Иса Әділ-
ханға және «Қол өнер» номинация-
сы бойынша қатысқан Іле ауданы-
ның өкілі Бәкір Нұрсейітұлына 5 
мың теңге көлемінде ынталанды-

ру сыйлықтары мен алғыс хаттар 
берілді. 

Тоқсан ауыз сөздің тобықтай 
түйініне келсек,  осы тойды көп-
тен күткен жұртшылық күнделікті 
күйбең тірліктен бір сәт босап, көп-
тен бері көрмеген замандасымен 
көрісіп, тау етегіндегі жасыл жай-
лаудың шалғын шөбін басып, таза 
ауасын жұтып, бал қымызынан дәм 
татып, бір жадырап қалғаны анық. 
Бұған мүмкіндік тудырған-осы қы-
мызмұрындық мерекесі.

Қымызмұрындық – өміршең 
салт-дәстүріміз, ұрпаққа үлгі етер 
игілігіміз. Бұл –халқымыздың сүт-
тей ұйыған тату-тәтті тіршілігінің, 
айнымас достығының, береке-бір-
лігінің жарқын көрінісі. Олай бол-
са, елдің басын бір дәстүр аясы-
на қосатын осындай игі шаралар 
ел-жұрт арасында көбірек болып, 
осындай деңгейдегі халық тойлары 
басымызды қоса берсін, ағайын.

СИҚЫМБЕКТІҢ Алтынбайы.
Қарқара жайлауы.

Кеген ауданы.

ҚАРҚАРАДА ӨТКЕН ҚЫМЫЗ МЕРЕКЕСІҚАРҚАРАДА ӨТКЕН ҚЫМЫЗ МЕРЕКЕСІ

ЖАҚСЫНЫҢ АТЫ ӨЛМЕЙДІ
  

ЭССЕ
Араға жылдар салып, өзім де жа-

ныма жақын басылыммен байланыс 
жасай бастадым. Ал, бұл кезде өзін 
бір көруді армандап жүрген Рысбек 
Сүгірбековтің газеттің бір бетін 
тұтас алып жататын жол жазбала-
ры мен очерктері, еңбек адамдары-
ның озат тәжірибесін өрнектеген 
көлемді мақалалары мен бет-бей-
несі айқын, ешқандай түсінікті қа-
жет етпейтін фотосуреттері қалың 
оқырманның ыстық ықыласына 
бөленіп тұрған шағы болатын. Ре-
дакцияға жолым түскен бір сапа-
рымда өзім қадір тұтқан ағамен 
кездесудің сәті туды. Есік алдында 
әңгімелесіп тұрған үш-төрт кісіге 
жан тарта салам бердім. Осыған 
дейін бірнеше рет келіп жүзтаныс 
боп қалған ағаларым атымды атап, 
әйтеуір атүсті болса да хал-жайым-
ды сұрастырып жатыр. Осы кезде 
араларында үстіндегі сұр костюмі-
не қызыл галстугі жарасып, дида-
рынан жылылық лебі есіп тұрған 
дембелше қара торы жігіт сөзге ара-
ласты.

- Бәрекелді, айналайын! Бұрын 
көрмесем де атыңа қанықпын. Ал, 
мен Рысбек деген ағаң боламын, - 
деп қолымды қайта алғанда қандай 
күйде болғанымды айтып жеткізе 
алмаспын. Сол сапарымда ағаның 

жұмыс бөлмесінде сәл сәт болса да 
аялдап, ақыл-кеңесін тыңдағаным,і-
зетін көріп, ілтипатын арқалап қай-
тқаным есімнен кетер ме!

Күндердің күнінде өзіме қол 
жетпес арман болған қасиетті 
шаңырақтың астында атағы дардай 
қаламгерлермен қызметтес болу 
бақыты бұйырып, газеттегі алғашқы 
жұмысымды фототілшіліктен 
бастадым. Өзі өмірінде қолына фо-
тоаппарат ұстап көрмеген, суреттің 
исі мұрнына бармаған адамның фо-
тотілшілік жұмыстың талабын есті-
генде қандай күйде болатыны кімге 

де болсын түсінікті шығар деп ой-
лаймын. Осындай қиын кезеңде өз 
тәжірибелерін үйретіп, қамқор қол-
дарын созған Дүйсен Досымбаев 
пен Рысбек Сүгірбеков ағаларыма 
деген ризашылығымды жасырмай-
мын. 

 Рысбек ағаның журналистік ма-
мандығындағы ерекше бір қасиеті 
– қаламына арқау болар дүниелер 
тақырып аясынан ауытқу дегенді 
білмейтін. Оқиғаның өрбуі ойдың 
ұшқырлығы мен тереңдігі арқылы 
көркем тілмен кестеленіп, маржан-
дай мөлдіреп тұрушы еді. Күнделік-
ті жұмыс барысында оқыс оқиғалар 
да болмай тұрмайтын. Мәселен, жа-
рыққа шығып бара жатқан газеттен 
бір материал алынып, оның орны-
на сол нөмірге «тұздық» болатын 
басқа материалдың қажеттігі туын-
дап қалады. Ал, сол мезетінде сала 
қоятын дайын дүние жоқ. Салмақ 
фотоаппаратын арқалап іссапардан 
жаңа ғана оралған Рекеңе түседі. 
Рекең болса, оған бұлданбайды да 
бәлсінбейді. Қойын дәптеріндегі 
дайын фактілерді алып машинкаға 
беттейді. Әріптестері сияқты қағаз 
шимайлап әуреге түспей-ақ, бүтін-
дей бір материалды ауызша жазып 
шығады. Сөйтіп, бір сәттік қиын-
дықтан қиналмай-ақ құтқарады. 
Осындай ерекше қабылеті үшін 
әріптестері арасында «комбайн» де-
ген атқа ие болғаны да бар.

Журналистердің ұдайы іссапарда 
болып материал жинауға уақыттары 
жете бермейді. Бұл орайда оларға 
көбінесе жергілікті тілшілердің 
көмегі ауадай қажет-ақ. Сол тұстар-
да редакция поштасына ағылып 
келіп жататын хаттардың шегі бол-
маушы еді. Сол хаттар арқылы ап-
тасына үш рет шығатын газет уақы-
тынан кешікпей бай мазмұнда, тың 
дерек, оқыс оқиға, қуанышты ха-
барға толып, оқырманға жол тартып 
жататын. Хат жолдаған авторлар 
да редакция тарапынан қадір-құр-
мет арқалайтын. Редакцияға келген 

хаттарды арнайы журналға тіркеп, 
бөлімдерге таратып беру маған 
жүктелген соң, осы жұмыспен ай-
налысып отырып, газетпен көп-
тен байланысы бар, «жазғышбек» 
деген атақты алып үлгерген, сол 
атағымен алатын жердің есігінен 
кіріп, тесігінен шығып жүрген бір 
автордың хаты назарымды аудара 
берді. Әлгіге ерекше көңілім ауа 
берген соң, хаттарды тіркеп бітіп, 
оқуға кірістім. Шекесіне редактор-
дың «Р.Сүгірбековке» деген сілте-
месі қойылған мақала бір шару-
ашылықтағы озат шопанның мал 
қыстату мен алдағы қой төлдету 
науқанына дайындығы, абырой-а-
тағы туралы екен. Үзіп-жұлып бара 
жатқан ештемесі жоқ қолжазбаны 
Рысбек ағаға бердім. Ол кісі мақа-
ланы оқып шықты да сәл жымиған 
қалпымен «қой,мынадан бір очерк 
жазып шығайын. Бәленшекеңнің 
құйрығы шелектей боп қалсын!» 
деді де машинкаға беттеді. Арада 
бір сағат өтпей-ақ, Рысбек ағаның 
аузымен жазылған бір беттік очерк 
дайын болды. Ал, әлгі «жазғышбек» 
ағамның осы очерк арқылы шару-
ашылық басшылары мен аға шопан-
нан қандай сый-сияпат көргені өзіне 
аян. Рысбек ағаның бойына біткен 
тағы бір ерекше қасиеті «мен осын-
даймын» деп кеуде қағып, көкірек 
кермейтін қарапайымдылығы. Ақ 
пейілділігі мен ешкімді бөле жар-
майтын көпшілдігі. Ақиқатты бетке 
айтатын турашылдығы мен шын-
шылдығы. Уәдеге беріктігі мен 
тындырымдылығы. Айналасын-
дағыларға деген қамқор көңілі мен 
кіршіксіз адалдығы. Қайсыбіреулер 
сияқты қызметін бұлдап, абырой-
лы орынның атын малданып, қара 
басының қамын күйттейтіндердің 
қатарынан еместігі. Ондай оспа-
дарсыз әдетке жан-тәнімен қарсы 
болып, жиіркене қарайтынына та-
лай мәрте куә болдым.Еңбекқор-
лық пен ізденімпаздық айнымас 
серігі еді. Сол қарым- қабылеті 
оны абырой биігіне көтерген кезі 
де болды. Жазған очерктері аудан-
дық газетте ғана емес, облыстық, 
республикалық басылымдарда да 
жиі жарық көріп, оқырманнан лай-
ықты бағасын алды. Газет тілімен 
«дала кемесінің капитаны» атанған 
комбайншы туралы «Самғау» атты 
очеркі сол кездегі «Социалистік Қа-
зақстан», атақты шопан жайындағы 
«Саңлақ» тақырыбындағы очеркі 
облыстық «Жетісу» газетінің ар-
найы сыйлығын жеңіп алғанын бү-
гінде екінің бірі біле бермейді. Бірақ 
шындығы солай. Журналистің қала-
мынан туған материалдардан ел мен 
жерге, оның сұлу табиғатына деген 
сүйіспеншілік аңқып тұрушы еді. 
Ауданда жаңадан радиохабарларын 

тарату редакциясы ашылғанда оның 
ұйымдастырушы редакторлығына 
түскен таңдау Рекеңе бұйырды. Еш 
қарсылықсыз келісіп, жаңа жұмы-
сына бар ынтасымен қызыға кірісті.
Ауа толқынымен тарайтын «қағаз-
сыз газетті» тыңдарманға жаңаша 
қырынан танытуға тырысты. Сөйте 
тұра төл газетінен қол үзген жоқ.

 Адам періште емес. Мың жер-
ден таптұйнақтаймын десе де бой-
ынан бір кемшілік қалайда табыла-
ды. Жасыратыны жоқ, сол тұстағы 
шығармашылық адамдарының 
шаршаған жүйкесін кейде ащы 
сумен демдеп, демалдыратыны, 
сергітетіні бар еді. Рысбек ағам да 
мұндай «әдістен» құралақан еместі. 
Бірақ, ертесі денсаулығы сыр беріп, 
жұмысқа келмей қалатын кездері де 
кездесетін. Ондай кезде газеттің бір 

бүйірі кәдімгідей ойсырап тұрған-
дай көрінетін. Ағам «сатып алған» 
ауруынан айығып, қайта келген соң, 
басшылардан тиісті «сыбағасын» 
ала жүріп,жіберген кемшілігінің ор-
нын толтыруға жанталаса кірісетін. 
Газет жұмысы қайта жанданып, 
жайдары қалыпқа түсетін.

Сексенінші жылдардың соңын 
ала бұрынғы одақ көлемінде «жа-
риялылық», «сын мен өзара сын» 
деген саясат салтанат құрғанын 
көпшілік әлі ұмыта қойған жоқ. Сол 
тұстары жалған ұранды жамылған 
алдамшы саясатты қару етіп, бас 
пайдасына жаратқандар да, шы-
рқырап шындық айтқан болып өзін 
көрсетіп қалуға тырысқандар да 
бой көрсете бастап еді. Атақ, абы-
рой, бет – бедел, қадыр – қасиет 
сияқты құндылық екінші, үшінші 
орынға шегеріліп, қара ханнан, хан 
қарадан кемшілік іздеу, қоғамның 
осығанға дейін жеткен жетістігін 
«тоқырау» деп бағалау, адамдардың 
бір-бірін сынап – шенеуі, бір-біріне 
кеткен есесін қайтаруға құлшынуы 
заңды әрекет ретінде қаралған-ды. 
Ал, жазылған сынның бұл өңірдегі 
«ұшып-қонатын аэродромы» аудан-
дық газет болатын. Сол күндердің 
бірінде өз бастығынан «қиянат» 
көрген қатардағы жұмысшының 
редакцияға шағымданған хаты кел-
ді. Бәлкім, сенім артқан болар, бас 
редактор хатта айтылған жайлар-
дың шындығына көз жеткізіп,сын 
материал ұйымдастыруды газет 
тілшісі емес, радионың тілшісі 
Рысбекке жүктепті. Біз де Рекеңнің 
қаламынан туған сын мақаланың 
газет бетінен айқайлап тұрып орын 
алатынына күмәнданбадық. Бірақ 
Рекең сол тапсырманы орындауға 
үлгермеді. Жұма күні кешкісін жұ-
мыстан шығып, ауылға бет алған 

мен Рысбек ағаны автобус аялда-
масына таяқ тастам жердегі үйінің 
қасынан кездестірдім. Аңғармай 
татып қойған «ащы судың» кесірі-
нен ауырып тұрды ма,әйтеуір қоңы-
рқай тартқан реңінен көңілсіздік 
нышаны айқын аңғарылып тұрды. 
Арамызда қандай әңгіме болғаны 
есімде жоқ. « Ауылыңа бара жатыр 
екенсің ғой! Жолың болсын!» деді 
сол көңілсіз күйде. Бұл біздің соңғы 
жүздесуіміз болыпты.

 Дүйсенбі күні жұмысқа ертерек 
шығып, көшеде қарсы жолыққан ла-
уазымды ағамнан Рысбектің кеше 
түс ауа қайтыс болып кеткенін 
естідім. Төбемнен жай түскендей 
қалыпта Нарынқолға келіп, суық 
хабардың растығына көз жеткіздім. 
Журналистік талантына табынып, 
ардақ тұтып жүрген аяулы ағам 

жалғанның жарығынан ойда жоқта 
өте шығыпты. Сүйек емес, еттен 
жаралған жалқы жүрек жұмысын 
мәңгілікке тоқтатыпты. Иесінің 
тайқы маңдайына бұйырған тәлей-
лі тағдырымен бірге ойға да, қырға 
да шауып, отқа оранып, суға сүрініп 
жүріп, шамасының жеткен жері осы 
болса керек. Аяулы азаматты жер 
қайысқан жұрт аза тұтып, мәңгілік 
мекені – жер қойнына тапсырды. 
Артында балалары, асыл жары, ал-
тын ұясы, дос – жараны, ел – жұрты 
қалды. Аяқтап үлгермеген, кезегін 
күткен шығармашылық жұмысы 
қалды. Егер тірі болса, бүгінде жур-
налистік өнердің шыңына шығып, 
терең ой, ұшқыр қиял, жүрдек қа-
ламынан заман, уақыт талабына сай 
қыруар дүниелер туындатар еді – ау! 
Амал не? Бәріне де уақыт төреші.

 Рысбек ағаның өмірден өткені-
не де 33 жыл болыпты. Осынша 
уақыттан кейін қолға қалам алудағы 
мақсат – көзден кетсе де, көңілден 
ұмыт қалдырмау еді. Адамдарды 
бөле – жармай, бәрін қадір тұтып, 
Отанын, елін, туған жерін сүйіспен-
шілікпен қаламына арқау еткен 
Рысбек Сүгірбеков деген талантты 
журналистің осы өңірде аз да бол-
са, саз ғұмыр кешкенін замандаста-
рының жадында қайта жаңғыртып, 
кейінгілерді хабардар етіп қою еді. 
Бір айта кетерлігі – өзі туып- өскен 
Көмірші ауылынан ауылдастары қа-
рымды қаламгерге бір көшенің атын 
беріпті. Бұған да тәуба! «Жақсының 
аты өлмейді» деген осы емес пе!?

Жұмабек ТӘЛІПҰЛЫ,
Қазақ журналистикасының 

қайраткері,
Райымбек ауданының 

Құрметті азаматы,
Райымбек ауданы.

Жаратылыстың, әлде қызығушылықтың әсері ме, мектеп қабырғасында оқып жүр-
ген кезден-ақ, аудан өмірінің айнасы саналатын «Советтік шекара» (қазіргі « Хантәңірі») 
газетін асыға күтіп, онда жарық көрген түрлі тақырыптағы мақалаларды оқуға құмар-
тып тұрушы едім.Соларды газет бетіне шығарған адамдардың «Журналист» аталатын 
қасиетті мамандық иелері екенінен хабарым болмаса да, мақала соңындағы аты-жөндері 
арқылы айрықша жаратылыстың иелері сияқты сезінетінмін.Ал, нөмір сайын кездесетін 
Р. Сүгірбеков деген жазу көзіме оттай басылып, жандүниемді баурап алатын еді. Еріксіз 
өзіне тартып, аңсарымды аударғаны, арман жетегіне ілестіргені әлі күнге есімде.

Осы мәселеге орай аудандық 
емхана басшысы Әлия Ақжол-
тайқызына жолықтық. Ол кісі 
бізді «болады, болады» деумен 
сендіріп келеді. Ал шын мәнін-
де қашан болады, оны аудандық 
емхана басшыларының өздері де 
білмейтін секілді. Одан басқа ау-
дандық кітап ханада Қонаев қала-

сынан келген партия өкілдеріне 
де осы мәселені қойдық. Одан 
бері екі-үш ай өтті. Қондырғы-
ны іске қоса алмағандықтан ба, 
болмаса басқа себебі бар ма, біл-
медік әйтеуір бос қаңырап тұр. 
Қондырғы тұрған ғимараттың 
сыртындағы қабырғада қонды-
рғының қызмет жасайтыны тура-

лы маңдайшасы ілініп тұр. Бірақ 
қызмет жасамайды.

 Біздің қозғап жатқан мәсе-
леміз-халықтың жағдайы, денса-
улығы. Ел басқа баратын жерлері 
алыс болғандықтан жол, қонақ 
үй қаражаты секілді едәуір қиын-
дықтарды бастан кешіріп жатыр. 
Жанайқайымызды газет арқылы 
жеткізіп отырмыз. Оны облыстық 
денсаулық Басқармасында тыңдар 
ағайын болса, оларға ықпал жасай-
тын облыс әкімдігінің басшылары 
болса, осындағы ел-жұртты күн 
ыстықта алыс жолға шығармай, 
мәселемізді дұрыс шешіп беруін 
сұраймыз.

Әбдіразақ ТОҚТЫБАКИЕВ,
Шонжы ауылының 

жұртшылығы атынан ауылдық 
ардагерлер кеңесі төрағасының 

орынбасары.

Билікке айтарым бар!Билікке айтарым бар!

Халық игілігін көрмеген қондырғыХалық игілігін көрмеген қондырғы
Шонжы ауылындағы ауруханаға осыдан алты ай 

бұрын 650 миллион теңгеге «КТ» деген компьютерлік то-
мография жасайтын қондырғыны әкеліп орнатқан бола-
тын. Оған ел қуанды. Алайда, оның халыққа жасайтын 
қызметінің ғұмыры қысқа болды. Қазір ол қондырғы істе-
мей бос тұр. Ауыл тұрғындары әлгіндей қондырғыға түсу 
үшін арғы жағы Алматыға, бергі жағы Жаркентке шұбы-
рып баратын болды.



Жарияланған мақа ла ав  то  р  ла  рының 
пi кiр лерi ре  дак ция көз қа расын 

бiл дiр мейдi.

Суреттердің сапасы үшін
редакция жауап береді.

Әкеміз Шұлғаубаев Оразхан 
Рахманұлы 1952 жылдың 16 қара-
шасында Қарасай ауданының Жан-
досов ауылында дүниеге келген 

еді. Бес баланың кішісі, үлкенге 
сыйлы, кішіге қамқоршы, ауылдың 
бетке ұстар азаматы, бес баланың 
асқар таудай әкесі, аяулы жар бо-
латын.

Жас кезінен тұрған жеріне де-
ген махаббаты сол ауылға сіңірген 
ерен еңбегінен байқалды. Тұрған 
көшесіне өз қолымен су жүргізіп, 
ауыл мешітінің бірінші кірпішін 
қалап, жамағатпен бірігіп, сол 
мешіттің салынып бітуіне ат са-
лысты. Қолынан келгенше ауыл 
тұрғындарына көмегін аямады, 
шебер ұста, мықты құрылысшы 
болған еді.   

Бізді бала кезден әділеттілікке, 
шындыққа баулып, ешкімнің ала 
жібін аттамау керектігіне тәрбие-
леп өсірді.  «Досыңа адал, сөзіңе 

берік, туған-туысқаныңа жақын 
бол» деп тәрбие берді.

Осыдан он жыл бұрын 2014 
жылдың 17 шілдесінде асқар тау-
дай әкеміз дүниеден өтті. Әкеміз 
бақилы болған күні ораза айы-
ның сонғы күндері еді. Сол кеште 
әкеміз бір Құдайға сыйынып, Ал-
латағала берген нәсібімен аузын 
ашып, аяғының ауырғанына қа-
рамай, тарауық намазына қатысу 
ниетімен мешітке жол тартқан кезі 
еді. Алланың жазуы сол болған 
шығар, жолда жол апатынан қайт-
ты. «Тас түскен жеріне ауыр» дей-
ді. Сол түн біздің әулетімізге қай-
ғы-қасірет алып келді. Орны қалды 
ойсырап... Бізде бәрі бар секілді. 
Алайда, әкеміздің жетіспей жүр-
гені анық сезіледі. Әкемізді күндіз 

шырақпен іздеп жүрген секілдіміз. 
Әкешім, жатқан жерің жайлы, 

кең және жарық, топырағың торқа 
болсын. Аллатағала жәннәттің фер-
дауыс дәрежесін нәсіп етсін, ба-
ла-шағаңыздың артыңыздан оқыған 
тілек дұғалары қабыл болсын.

Әкеміздің ана дүние есігін 
ашып кеткеніне биыл он жыл то-
лып отыр. Көзін көрген азаматтар-
ды 2024 жылдың 20 шілдесінде, 
сенбі күні сағат 13:00-де Қарасай 
ауданы Үшқоңыр ауылында орна-
ласқан «Рахат» мейрамханасында 
қайтыс болғанына арналған он-
жылдық асына шақырамыз.

Ниет білдірушілер 
жан жары, ұл-қыздары,

 күйеу балалары мен келіні
 және немерелері.

Өнер адамы туралыӨнер адамы туралы

АҚЫНДЫҚ ДЕГЕН-БІР ТЫЛСЫМ
Бексұлтан Көлбаев 1954 жылы шілде айының 15-де Нарынқол аймағында дүниеге келген екен. Балалық 

бал дәурені сол жерде өтіпті. Көміршінің сегізжылдық мектебін бітірген соң оқуын Текес кәсіптік ауыл шару-
ашылығы училищесінде жалғас тырыпты. 

Алған мамандығына байланысты бар 
өмірін ауыл шаруашылығына арнаған 
азамат. Біздің бүгін айтайын деп отырға-
нымыз бұл сала емес. Азаматтың өнерге, 
онда да екінің бірінің маңдайына жазыла 
бермейтін ақындық өнерге келуі төңіре-
гінде болмақ. 

 Мектеп қабырғасында жүргеннен 
бастап әдеби, тарихи кітаптарды көп 
оқығаннан болса керек, сол оқыған 
кітаптары оны елді, жерді сүюге, салт-
дәстүрімізді үйренуге ықпал еткен көрі-
неді. Ауылда жүргенде үлкен кісілер-
ден, қарт ақсақалдардың әңгімесін көп 
тыңдап өскен оны тағдыр жолы ақындық 
жолға салған екен. 

 1980 жылдан бастап аудандық газетке 
мақала жаза бастады. Алғашқы өлеңдері 
2000 жылы «Атамекен-ай» журналына 
басылып шықты. 2016 жылы «Тамыры 
терең, тарихы өлең» атты алғашқы жыр 
жинағы жарық көрді. Екінші кітабы 2018 
жылы «Тұғыры биік – туған жер» деген 
атпен баспадан шықты. «Жүрек сыры» 
атты жыр жинағы 2020 жылы көпшілік-
ке ұсынылды. Кейін «Оятып ойдың зер-
десін, көңілдің аштым пердесін» деген 
атпен 2023 жылы тағы бір кітабы жарық 
көріп, оқырмандар ықыласына бөленіпті. 
Осылай көңілге түйгендері мен көкейде 
жүргендерін қағазға түсіріп көпшілікке 
ұсынып жүрген жайы бар. 

 2000 жылдан бастап Талғар ауданы 
Кеңдала ауылында тұрады. Осы ауылдың 
ақсақалдар алқасының төрағасы. Талғар 
ауданының Құрметті азаматы. Ауданда, 
ауылда болып жатқан іс-шаралардың 
бел ортасында жүріп, артындағы еріп 
келе жатқан жастарға өз білгенін айтып, 
ақиқатқа жол көрсетіп отырады. Жастар-
ды, мектеп оқушыларын жерімізді, 
тілімізді, дінімізді қорғауға шақырып, 
кездесу өткізіп, ұлтымыздың рухани 

қазынасын, салт-дәстүрімізді сақтауға 
шақырып отырады.

Біз ақындық жолға түскен өнер ада-
мының бірнеше өлеңдерін газет бетіне 
жариялауды жөн деп таптық.

Редакциядан.

АБЫЗ БАБАМ ӘЛМЕРЕК
Абыз бабам, батыр бабам Әлмерек,
Жемісі мол,саялы сіз бәйтерек,
Ел тағдыры таразыға түскенде,
Сіз болмасаң бұл өмірде қайтер ек,

Дұға жасап, өзіңізді еске алсақ,
Тәңір бізге кедергісіз жол береді.
Күрсініп тұр, асау Іле жағасы,
Әлмеректің сілкінді ой-санасы,
Мекен болған бұл қазаққа ежелден,
Алтынемел, Кетпен таудың арасы.
Сүмелеңдеп еніп кірген жеріме,
Қорлығына бұл жоңғардың қарашы.

Арам ойлы , мысық ниет Чонжының,
Қарадала болған екен таласы.
Барымталап, малын ұрлап Қазақтың,
Арпалыспен өтті талай азап күн.

Мал табылар елім аман болса деп,
Тәңірінен күтті Абыз азат күн.
Қарт Абызды мазалады сан ойлар,
Не бақытым, не басыма сор ойнар,

Шыдамның да шегі бар ғой жетті енді,
Алдымда әлі жорғалайды торайлар.
-Қарадала-біздің алтын тұтқамыз,-
Деді дағы жекпе-жекке шықты Абыз.

Есіргенін естерінен тандырып,
Талай мәрте індеріне тыққанбыз. 
Батырыңа ат та серік мұндайда,
Жалды торыат көніп жүрді ыңғайға.

Өкіріп кеп, құлап түсті Чонжы дәу,
Қайқы қылыш, қылша мойнын қиғанда.
Ашық болса деп тіледің жол бүгін,
Майланса ғой деп тіледің қоржыным,

Мыңбасы екен, әпербақан әңгүдік,
Басы кетті қанжығаңда Чонжының.
Бүгін міне, еске алып мен тұрмын,
Қас батырдың сол ерлігін, сол күнін.

Қанша мәрте Жоңғар бізге тас атты,
Талай біздің көзімізден жас ақты,
Абыз бабам ерлігіңмен өзіңнің ,
Ақыр міне, жерімізді босатты .

Алла сіздің жолыңызды оңғарды,
Бас идірдің ата жауың Жоңғарды.
Қас батыр боп, Райымбек шықты да,
Батаңыз бен туыңызды қолға алды!

Құтты болсын батыр баба тұғырың,
Мәңгі болсын абыз баба ғұмырың.
Әр күн сайын еске алатын өзіңді,
Мен де сіздің бір бұтағың , бір ұлың!

БИІК ТҰЛҒА
Аға, сенің басқадан тұлғаң бөлек,
Парасатың, пайымың ойың зерек.
Ел есінде олар да қалам десе,
Барлық басшы дәл сіздей болу керек.

Жол сілтедің ақиқат айдынына,
Риза болдың аға айлығыңа.
Бар дүние қолыңда тұрса дағы,
Тиіспедің қоғамның байлығына.

Билігімен Мәскеудің таласа алдың,
Қанша көпір, қаншама қала салдың,
Істеген істеріңді мақтан қылмай,
Өз ұлтыңның алдында аласардың.

Тәңірдің орындадың аманатын
Қанағатпен шықпады жаман атың,
Талай жерде өзіңді қолдап жүрді,
Отанға деген ыстық махаббатың.

Мал-мүлік, ақша, байлық жинамадың,
Дүние үшін жаныңды қинамадың,
Ойланбай сізді аға айтар едім,
Ең бірінші кім десе, сыйлы адамың,

Көзге ілмей телегей табысыңды,
Естімей шындығыңды, дауысыңды,
Еш кінәсіз орныңнан алып еді,

Көр соқыр орталықтың сағы сынды,
Ұл-қызың сізді қолдап шықты алаңға
Көтеріп батыр аға, намысыңды!

Жүзіңізден мейірім көрінетін,
Сөзіңізден жанымыз семіретін.
Машина да жан аға алмапсыз ғой
Қоғамнан сізге тегін берілетін.

Кемеңіз жүр Іленің суларында,
Ізің жатыр Қапшағай құмдарында,
Суретің әлі талай жарқырайды,
Тәуелсіз еліміздің туларында.

Қалсын деп болашақтың санасында,
Қуантып данасын да, баласында,
Тұрсыз аға ел-жұрттың арасында,
Қонаев деп өзгерттік Қапшағай қаласын да.

Жақсы еді ғой тілеуің, тілегің де,
Сіз барда өкінбеуші ем бұл өмірге.
Ісіңменен мәңгілік үлгі болып,
Жүрсің аға, халқыңның жүрегінде! 

Бексұлтан КӨЛБАЕВ. 

ҚазанамаҚазанама

Қазақ мемлекет және қоғам қайраткері 
Нүсіпжан Нұрманбетұлы Нұрманбетов 86 жасқа 
қараған шағында дүниеден өтті.

Нүсіпжан Нұрманбетұлы Нұрманбетов 
1938 жылы 18 қаңтарда Жамбыл ауданы Бірлік 
ауылында дүниеге келген. Білімі жоғары. 1961 
жылы Қазақ мемлекеттік ауыл шаруашылығы 
институтын «Ғалым-агроном» мамандығы бой-
ынша, 1981 жылы Алматы жоғары партия мек-
тебін «Саясаткер» мамандығы бойынша және 
1999 жылы Абай атындағы Алматы мемлекеттік 
университетін «Заңгер» мамандығы бойынша 
бітірген. 

Еңбек жолын 1961-1968 жылдары Балқаш 
ауданының «Жиделі», «Желтораңғы», «Ақкөл» 
шаруашылықтарында бас агроном болып баста-
ды. 1975 жылға дейін осы ауданның Октябрьдің 
50 жылдығы атындағы шаруашылығында партия 
комитетінің хатшысы, директор болып істеді. 

Одан кейінгі еңбек жолы халық депутаттары 
Балқаш аудандық атқару комитетінің төраға-
сы, Қазақстан Компартиясы Күрті аудандық 
комитетінің бірінші хатшысы лауазымдарында 
жалғасты. 

1985-1995 жылдар аралығында Талғар ауда-
нының «Горный садовод» шаруашылығына же-
текшілік етті. 

1995-2012 жылдар аралығында Қазақстан 
Республикасы Парламент Сенатының депутаты 
болды. Нарық экономикасы және банк қызметі  
төңірегінде жазған  мақалалары бар. Ана тілінен 
бөлек орыс, неміс тілдерін меңгерген.

«Еңбек Қызыл ту», «Парасат», екінші дәре-
желі «Барыс» ордендерінің иегері. Алматы об-
лысы мен Балқаш ауданының Құрметті азаматы. 
«Алтын барыс» төсбелгісі бар Қазақстан Ре-
спубликасы Президентінің Алғысымен, «Аста-
на», «Қазақстан Республикасының Тәуелсізді-
гіне 10 жыл, 20 жыл», «Тың игеруге 50 жыл», 
«Қазақстан Республикасы Конституциясына 10 
жыл», «Қазақстан Республикасы Парламентіне 
10 жыл» медальдерімен марапатталған. 

Мемлекет және қоғам қайраткері Нүсіпжан 
Нұрманбетұлы Нұрманбетовтің жүріп өткен ғұ-
мырнамалық жолы, оның азаматтық кескін-кел-
беті оны білетін қазақ жұртының есінде қалары 
анық. Ағайын-туғанына, ауыл-аймағына, бүкіл 
қазақ жұртына қайғырып, көңіл айтамыз.

Алматы облыстық ардагерлер ұйымы


